Nafarroako Parlamentuko Mahaiak, 2010eko maiatzaren 3an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea José Javier Monzón Romé jaunak aurkeztutako galdera, baliabide publiko nahiko ez egoteagatik zigor arloko neurri judizialen betetzea preskribatu den kasuei buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 192. artikuluak agindutakoari jarraikiz, idatzizko erantzuna bidal dezan.

Iruñean, 2010eko maiatzaren 3an

Lehendakaria: Elena Torres Miranda

GALDERAREN TESTUA

Socialistas del Parlamento de Navarra parlamentu-taldeari atxikitako foru parlamentari José Javier Monzón Romék, Legebiltzarreko Erregelamenduan xedatuaren babesean, ondoko galdera aurkeztu du, Familia, Gazteria, Kirol eta Gizarte Gaietarako kontseilariak idatziz erantzun dezan:

Zioak

Ekainaren 16ko 69/2008 Foru Dekretuaren bidez onetsi zen gizarte-zerbitzu orokorren zorroa, zeinak sendotzen baitu zerbitzuak emateko sistema unibertsal bat eta jasotzen baititu Nafarroako Foru Administrazioaren ardurapeko prestazio guztiak, bai eta, toki entitateen ardurapekoak izanik, foru erkidego osoan ziurtatu behar direnak ere.

Gizarte-zerbitzuen zorroak indarra hartu zuenetik eta aplikatzen denetik hemezortzi hilabete baino gehiago igaro ondoren, behean sinatzen duen parlamentariak 2010eko otsailaren 11n parlamentu-galdera bat egin zuen, idatziz erantzun zekion, jakiteko zein den aplikazioaren eta eraginaren norainokoa G 8 Arlo penaleko neurri judizialak ingurune irekian betetzea programatu eta haren segimendua eta kontrola egiteko zerbitzuari dagokionez. Zehazki, honako hauek jakitea zuen helburu:

• 2009-12-31ra arte aurkezturiko espedienteen kopurua.

• 2009-12-31ra bitartean aldeko erantzuna emanez ebatzitako espedienteen kopurua.

• 2009-12-31ra bitartean kontrako erantzuna emanez ebatzitako espedienteen kopurua.

• 2009-12-31ra bitartean ebatzi gabe zeuden espedienteen kopurua.

• 2008an espedienteak ebazteko batez besteko denbora.

• 2009an espedienteak ebazteko batez besteko denbora.

• 2008an prestazio horretara bideraturiko aurrekontua.

• 2009an prestazio horretara bideraturiko aurrekontua.

• Prestazioa nork eman duen: administrazio publikoek, edo irabazi-asmoko entitate hitzartuek, edo irabazi-asmorik gabeko entitate hitzartuek.

2010eko martxoaren 18an, Familia, Gazteria, Kirol eta Gizarte Gaietarako kontseilariak idatzizko erantzuna eman zion galdera horri, eta honako datu hauek eman zituen:

• 2009-12-31ra arte aurkezturiko espedienteen kopurua: 230

• 2009-12-31ra bitartean aldeko erantzuna emanez ebatzitako espedienteen kopurua: 230

• 2009-12-31ra bitartean kontrako erantzuna emanez ebatzitako espedienteen kopurua: batere ez.

• 2009-12-31ra bitartean ebatzi gabe zeuden espedienteen kopurua: batere ez.

• Espedienteak 2008an ebazteko batez besteko denbora : ebazpen judizialak eragindakoa. 

• Espedienteak 2009an ebazteko batez besteko denbora : ebazpen judizialak eragindakoa. 

• 2008an prestazio horretara bideraturiko aurrekontua: 9.546.837,99 euro.

• 2009an prestazio horretara bideraturiko aurrekontua: 10.356.220,72 euro.

• Prestazioa nork eman duen: administrazio publikoek osoki, edo irabazi-asmoko entitate hitzartuek, edo irabazi-asmorik gabeko entitate hitzartuek > Zeharkako kudeaketako zerbitzua zentro itunduetan.

Irizpide tekniko hedatuenaren arabera –parlamentari hau ados dago irizpide horrekin–, ingurune irekiko neurri judizial penalak honela definitzen dira: “adingabe batekiko esku-hartze banakatua, gizarteratzea helburu duena, eta modu berezian lantzen duena haren ingurunea, familia, ikastetxea, aisialdiaren erabilera, eta abar, eta gizarte-inguruneko baliabideak ingurune horretako erakunde ezberdinekin koordinaturik erabiltzen dituena”.

Horrenbestez, neurri horiek gauzatzeak koordinazioa exijitzen du zerbitzu eta profesional ezberdinekin, dela adingabeak programa ezberdinetan integratzeko, dela adingabeekin eta beren familiekin lan egiten duten profesional ezberdinen esku-hartzeak koordinatzeko, interbentzioak ez errepikatzearren edo mezu kontraesankorrak ez ematearren.

Horregatik, ingurune irekiko neurrietan lehentasunezko kontua da adingabearen erantzukizuna gizartearekiko eta legearekiko bere heltze-prozesuan; halaber, garrantzitsua da gizarteak eta erakundeek norbanakoarekiko duten erantzukizuna.

Beraz, neurri horiek dira, edo gutxienez izan behar dute, nahitaez bete beharrekoak pertsonentzat, eta, horretarako, administrazio publikoek hori Nafarroan ziurtatu egin behar dute. Baliabide-ezarengatik neurri horiek bete ezin izanen balira, eta preskribatu eginen balira, horren ondoriozko erantzukizun publikoa maila handikoa litzateke eta, horretaz guztiaz gain, egoera hori isilpean utziko balitz, larritasuna are handiagoa izanen litzateke.

Hori horrela, xehetasunez jakin nahi dugu, urteetako bakoitzeko:

• Azken bost urteotan (2006, 2007, 2008, 2009 eta 2010) gertatu al da kasurik non ingurune irekiko neurri judizial penalen betetzea preskribatu egin baita, neurri horiek betetzeko behar adinako eta behar bezalako baliabide publikorik ez existitzeagatik?

• Horrelako kasurik gertatu izanez gero, zein izan dira horren arrazoiak?

• Arrazoiak ezagutu ondoren, eta baiezkoan, zer neurri hartu dira horrelakorik berriro gerta ez dadin?

Iruñean, 2010eko apirilaren 27an

